
ABSTRAK 

 

 

 

 

Projek ini adalah kesinambungan kepada satu rantaian hubungan yang 

membentuk sistem pendidikan.  Skop utama ialah kepada prestasi akademik murid 

dalam sesebuah sekolah.  Kajian-kajian lepas, telah membuktikan terdapat banyak 

variasi yang memainkan peranan dalam pencapaian prestasi sesebuah sekolah.  

Dalam mengharungi cabaran polisi politik, kepentingan dan minat masyarakat, 

perubahan-perubahan kepada kurikulum sekolah dan evolusi teknologi pada hari ini, 

golongan pelajar; iaitu murid-murid sekolah adalah golongan yang menerima paling 

banyak kesan secara langsung.  Difokuskan kepada sistem pendidikan di Malaysia, 

asas kajian untuk tesis ini adalah untuk mewujudkan ruang baru yang akan 

membantu kerajaan dalam usaha untuk meningkatkan kualiti pendidikan, 

terutamanya di sekolah rendah, titik penting perjalanan pendidikan seseorang 

individu.  Sejajar dengan perkembangan semasa industri pendidikan, penekanan 

banyak diberikan terhadap kepentingan maklumat masa nyata.  Sistem yang 

dibangunkan ini akan memberikan kelebihan ketara, satu senjata kompetitif dalam 

pengurusan sekolah projek untuk meningkatkan prestasi secara efisien dan efektif.  

Ini kerana sistem ini adalah satu pelaburan bijak yang bertindak sebagai resolusi 

komprehensif, di mana implementasinya akan mengurangkan beban pengulangan 

data dan menghindar daripada aktiviti yang tidak memberi manfaat kepada 

pengurusan sekolah, di dalam meningkatkan prestasi.  Maka, ia memberi keluangan 

kepada sekolah untuk menyalurkan masa kepada aktiviti perancangan dan 

perlaksanaan, kesinambungan daripada pembangunan sistem analisis prestasi ini. 



 

ABSTRACT 

 

 

 

 

This project is an extension of an extended line of a chain relationship of the 

education system.  It deals mainly with schools’ performance.  Previous research has 

shown there are many elements that affect schools’ performance.  Where political 

policies, public pressures, curriculum development and technology evolution shape 

the education system today, the group that is greatly affected is the student.  

Focusing in Malaysia education system, this project’s core idea is narrowed down to 

developing an evaluation system that will path new way in government’s never 

ending efforts to improve the quality of education, particularly in primary school, a 

significant step forward in a person educational life.  In today’s competitive and 

challenging environment, the need for real-time information has received much 

emphasis.  This evaluation programme will be an advantage that provide competitive 

weapon for the school to improve its efficiencies and effectiveness in management to 

achieve high quality performance.  After implementation, I believe this system will 

proved to be a comprehensive solution, a well spent investment that will reduce data 

redundancy and eliminate non-value-added activities across the school.  Hence, it 

will give more free time for the school to engage in more planning and quality 

activities.  

PENGENALAN 

 

 

 

 

1.1 Pengenalan 

Selaras dengan hasrat negara untuk mencapai matlamat Wawasan 2020, 

Malaysia berusaha untuk mengubah suai sistem pendidikannya.  Wawasan ini 

bertujuan menuntut kestabilan ke arah pertumbuhan produktiviti yang hanya dapat 

dicapai melalui kepakaran teknologi, tenaga kerja yang mampu berfikir secara kritis 

dan bersedia untuk turut serta sepenuhnya dalam ekonomi dunia abad kedua puluh 

satu.  Selaras dengan itu, kerajaan Malaysia berusaha untuk menggalakkan sekolah-

sekolah supaya mengambil inisiatif dan meningkatkan diri dari segi amalan 

pengajaran dan pembelajaran (P&P), pengurusan dan infrastruktur yang ada, dan 

juga menggalakkan sekolah untuk menggunakan teknologi, khasnya teknologi 

maklumat dan komunikasi (ICT), sebagai pengupaya untuk mencapai tahap 

pendidikan yang tinggi. 

Usaha, inisiatif dan inovasi pihak sekolah mengikut acuan mereka sendiri 

adalah faktor yang membawa kepada kejayaan pencapaian akademik dan 

pembangunan sahsiah pelajar.  Manakala pengurusan sekolah yang mantap dan 

berkesan merupakan penentu kepada kejayaan pendidikan di sekolah.  Ini boleh 

menyumbang kepada usaha kerajaan untuk mewujudkan Sekolah Bestari di Malaysia 

sebagai melengkapkan sebahagian daripada projek Koridor Raya Multimedia (MSC) 

Malaysia (Kementerian Pelajaran Malaysia, 2004). 

Selain daripada itu, Pembangunan Pendidikan 2001-2010 juga dirancang dan 

dilaksanakan berdasarkan empat teras, iaitu meningkatkan akses kepada pendidikan, 

meningkatkan ekuiti dalam pendidikan, meningkatkan kualiti pendidikan, dan 

meningkatkan tahap kecekapan serta keberkesanan pengurusan pendidikan (Rujukan 

Peperiksaan Penilaian Tahap Kecekapan, 2003).  Ini adalah selaras dengan matlamat 

pembangunan pengurusan pendidikan untuk memantapkan dan meningkatkan tahap 

kecekapan dan keberkesanan pengurusan dalam aspek pentadbiran pendidikan, 

pemantauan dan penilaian program, kurikulum dan penaksiran, maklumat dan 

komunikasi, penyelidikan, kewangan, dan infrastruktur. 

Kementerian Pelajaran Malaysia (KPM) juga telah menggariskan beberapa 

strategi untuk meningkatkan kecekapan dan keberkesanan pengurusan, dan juga 

sistem pemantauan, penyeliaan dan penilaian pendidikan .  Strategi tersebut 

menekankan aspek pemantapan sistem pengurusan pendidikan dengan meningkatkan 

autonomi dan desentralisasi proses membuat keputusan dan menyelesaikan masalah.  

Selain daripada itu, ia juga melibatkan penginstitusian tugas Guru Besar sebagai 

pemimpin kurikulum dan penyelia utama di dalam proses P&P di sekolah, 

penambahan kakitangan terlatih di dalam bidang naziran dan kebajikan, pemantapan 

pelaksanaan pemastian piawai untuk semua institusi pendidikan, dan penyebaran 

laporan yang lebih telus. 

Dengan itu, dapat dirumuskan bahawa pihak pengurusan sekolah merupakan 

tunggak utama dalam memastikan supaya strategi-strategi penting dapat dirancang 

dan dilaksanakan untuk mencapai kejayaan.  Oleh yang demikian, penulis berhasrat 

membangunkan sebuah projek yang bertujuan untuk membantu di dalam proses 

penganalisisan pencapaian murid di sekolah supaya objektif pihak pengurusan 

sekolah untuk meningkatkan kualiti pendidikan dan tahap kecekapan serta 

keberkesanan pengurusan pendidikan dapat dicapai.  Sebuah sekolah di Selangor 

iaitu Sekolah Kebangsaan Selayang Utama (SKSU) telah dipilih sebagai sekolah 

projek dengan bantuan sebuah lagi sekolah di Johor Bharu iaitu Sekolah Kebangsaan 

Seri Skudai (SKSS) bagi memudahkan penulis untuk mengumpulkan maklumat dan 

lain-lain keperluan yang penting bagi pembangunan projek ini. 

 

 

 

 

1.2 Latar Belakang Masalah 

Penilaian merupakan satu ciri penting yang perlu dilakukan oleh pihak 

sekolah bagi memantau dan menilai perkembangan murid-murid di sekolah.  Ia 

adalah proses mengumpul maklumat untuk membuat keputusan berkenaan dengan 

kemajuan, perkembangan, penguasaan dan pencapaian murid-murid dalam 

pembelajaran (Rujukan Peperiksaan Penilaian Tahap Kecekapan, 2003).  Maklumat 

yang diperoleh akan digunakan bagi menentukan dan memperbaiki kelemahan murid 

tersebut serta mengukuhkan dan mempertingkatkan lagi pembelajaran.  Kelemahan 

murid ini perlu dikenal pasti secepat yang mungkin supaya kelemahan ini dapat 

diatasi sebaik yang boleh sebelum ia menjadi lebih sukar dan mencabar. 

Dengan itu, KPM telah menetapkan sejenis penilaian yang perlu dilakukan di 

peringkat sekolah iaitu Penilaian Kemajuan Berasaskan Sekolah (PKBS) atau kini 

lebih dikenali dengan nama Penilaian Kendalian Sekolah Rendah (PKSR).  PKSR 

merupakan satu penilaian secara berterusan yang dijalankan sepanjang tahun bagi 

semua mata pelajaran di sekolah.  Ini merangkumi penilaian terhadap penggunaan 

kemahiran, pemerolehan pengetahuan, penghayatan dan amalan nilai-nilai murni 

serta sikap, minat dan bakat.  Dapat dilihat bahawa prestasi murid bukan sahaja 

diukur berdasarkan pencapaian mereka dalam peperiksaan, malah aspek lain seperti 

sahsiah dan kokurikulum juga dititikberatkan. Penilaian ini adalah dirancang dan 

dikendalikan sendiri oleh guru-guru untuk menilai kemajuan murid mereka secara 

berterusan melalui kaedah pemerhatian, lisan dan juga penulisan.  Alat-alat untuk 

penilaian ini dibina dan dikendalikan sendiri oleh pihak sekolah.  Maklumat yang 

dikumpul kemudiannya akan digunakan untuk tindakan susulan. 

Secara am nya, PKSR ini dikendalikan oleh guru-guru secara berterusan dari 

semasa ke semasa di mana mereka akan mengumpul, menilai dan memantau 

perkembangan pencapaian murid serta mengambil tindakan susulan bagi 

meningkatkan mutu P&P sekolah tersebut.  Walau bagaimanapun, penglibatan oleh 

pihak pengurusan sekolah seperti Guru Besar, semua Guru Penolong Kanan, Guru 

Mata Pelajaran dan Guru Panitia daripada segi merancang dan mengatur strategi bagi 

meningkatkan prestasi keseluruhan sekolah juga amat penting bagi memastikan 

perancangan dan strategi yang direncanakan dapat dilaksanakan dengan jaya dan 

berkesan. 

Oleh yang demikian, penulis berpendapat bahawa pihak pengurusan SKSU 

perlu bertindak dengan mengambil satu inisiatif dalam mengurus dan mengatur 

strategi bagi meningkatkan prestasi keseluruhan sekolah.  Ini adalah kerana, dapat 

dilihat bahawa mekanisme-mekanisme penilaian rekod pencapaian akademik murid 

yang dijalankan di sekolah buat masa ini hanya bertumpu untuk tujuan penilaian 

semasa sahaja tanpa memanfaatkan sepenuhnya rekod pencapaian akademik murid-

murid yang telah pun disimpan oleh pihak pengurusan sekolah selama ini.  Pihak 

pengurusan perlu lebih peka dan sensitif dengan keperluan pendidikan masa kini di 

mana pihak KPM sendiri ada menekankan tentang keperluan perancangan strategik 

dalam aspek pengurusan organisasi. 

Oleh itu, dapat disimpulkan bahawa pihak pengurusan sekolah merupakan 

teraju utama dalam menentukan kejayaan SKSU.  Pihak pengurusan SKSU 

sewajarnya mengambil kira elemen ini di dalam usaha meningkatkan prestasi 

sekolah, dan bertindak selari dengan cogan kata SKSU iaitu berakhlak, berinovatif 

dan juga berwawasan. 

 

 

 



 5

1.3 Penyataan Masalah 

 

 

(i) Bagaimana data prestasi murid-murid sekolah dapat dimanfaatkan 

oleh pihak pengurusan sekolah di dalam mengurus pentadbiran 

sekolah dengan lebih berkesan? 

(ii) Bagaimana dapat pihak pengurusan sekolah mengurus rekod 

pencapaian akademik murid sepanjang tempoh akademik bagi 

meningkatkan prestasi pencapaian murid dan juga sekolah? 

 Apakah jenis-jenis analisis yang diperlukan oleh pihak 

pengurusan sekolah bagi meningkatkan prestasi murid dan 

juga sekolah? 

 Bagaimana untuk menyimpan rekod pencapaian akademik 

murid sepanjang tempoh akademik mereka bagi tujuan 

penganalisisan? 

(iii) Bagaimana analisis-analisis yang diperlukan dapat dijana secara 

elektronik? 

 

 

 

 

1.4 Objektif Projek 

Projek ini dibina dengan tujuan untuk menghasilkan sebuah sistem yang 

dapat membantu pihak pengurusan sekolah menjalankan aktiviti penganalisisan 

terhadap rekod pencapaian akademik murid sepanjang tahun akademik mereka dalam 

usaha meningkatkan prestasi pencapaian murid dan juga sekolah.  Sistem tersebut 

merupakan suatu ciri penggunaan ICT dalam membantu proses pengurusan di 

sekolah sesuai dengan hasrat KPM untuk meluaskan penggunaan ICT pada semua 

peringkat pengurusan pendidikan.  Berikut adalah objektif projek ini dibangunkan. 

(i) Menghasilkan sebuah sistem analisis prestasi pencapaian murid bagi 

membantu pihak pengurusan sekolah di dalam menganalisis rekod 

pencapaian akademik murid bagi memudahkan pihak pengurusan di 

dalam pembuatan keputusan untuk tujuan peningkatan prestasi. 

(ii) Sistem yang dibina mampu menerima dan menyimpan rekod 

pencapaian akademik murid yang diperlukan sepanjang tempoh 

akademik untuk tujuan penganalisisan. 

(iii) Sistem yang dibina ini boleh melaksanakan analisis terhadap rekod 

pencapaian akademik murid yang disimpan bagi menghasilkan 

analisis-analisis penting serta trend prestasi pencapaian murid-murid 

dari tahun-tahun sebelumnya untuk kegunaan pihak pengurusan 

sekolah di dalam membuat keputusan pentadbiran. 

(iv) Sistem yang dibina ini juga mampu mencetak analisis-analisis yang 

dihasilkan untuk kegunaan pihak berkepentingan. 

 

 

 

 

1.5 Kepentingan Projek 

Pembangunan projek ini akan membawa faedah bukan sahaja kepada pihak 

pengurusan sekolah, tetapi juga kepada guru-guru, murid-murid dan juga ibu bapa 

murid tersebut.  Selain daripada itu, secara tidak langsung ia juga memberikan 

manfaat kepada pendidikan di negara Malaysia ini khasnya KPM.  Berikut 

disenaraikan kepentingan pembangunan dan penghasilan projek ini kepada pihak-

pihak yang berkenaan. 

 

(i) Pengurusan sekolah 

 Memudahkan tugas pihak pengurusan sekolah dalam membuat 

perancangan untuk meningkatkan prestasi pencapaian murid, 

di mana aktiviti penganalisisan dapat dilakukan dengan cepat, 

teratur dan berkesan. 

 Memberikan nilai tambah dan daya saing kepada pihak 

pengurusan sekolah dalam usaha meningkatkan prestasi 

pencapaian sekolah bagi merealisasikan impian warga sekolah 

untuk menjadi sebuah sekolah yang terbilang dengan prestasi 

pencapaian yang cemerlang di negara ini. 

 Membantu pihak pengurusan sekolah mendukung hasrat murni 

KPM untuk menerapkan penggunaan ICT di dalam 

pengurusan pendidikan. 

(ii) Murid dan ibu bapa 

 Membantu menganalisis prestasi pencapaian murid supaya 

kelemahan murid dapat diperbaiki dan diatasi. 

 Membantu menghasilkan murid-murid yang cemerlang dan 

menjadi kebanggaan ibu bapa dan juga sekolah. 

(iii) Kementerian Pelajaran Malaysia 

 Membantu merealisasikan cita-cita KPM untuk meningkatkan 

kecekapan penilaian dan perancangan pengurusan di sekolah. 

 

 

 

 

1.6 Skop Projek 

Projek ini dibangunkan berdasarkan keperluan dan permasalahan semasa 

sistem pendidikan di sekolah rendah pada masa kini.  Walaupun begitu, kemampuan 

projek ini untuk menghasilkan analisis adalah terhad kepada beberapa kekangan 

iaitu: 

(i) Projek ini hanya mengambil kira aspek rekod pencapaian akademik 

murid untuk dilakukan penilaian. 

(ii) Rekod pencapaian akademik murid yang dikumpul untuk digunakan 

di dalam pembangunan sistem ini adalah terhad kepada rekod 

pencapaian akademik murid darjah 6 yang diambil daripada sekolah 

projek iaitu seramai 190 orang. 

(iii) Rekod pencapaian akademik bagi murid-murid tersebut akan diambil 

semenjak mereka darjah 1 sehingga darjah 6 sekiranya mungkin, 

kerana ada segelintir daripada mereka yang tidak mempunyai rekod 

pencapaian akademik yang lengkap disebabkan oleh perpindahan 

mereka dari sekolah lain sebelum ini yang mana menyebabkan rekod 

pencapaian akademik mereka tiada dalam simpanan SKSU. 

(iv) Rekod pencapaian akademik murid yang akan digunakan juga adalah 

terhad kepada rekod pencapaian akademik bagi peperiksaan setara 

murid yang selaras bagi semua sekolah iaitu Peperiksaan Pertengahan 

Tahun dan juga Peperiksaan Akhir Tahun. 

(v) Pembangunan sistem ini difokuskan untuk kegunaan pihak 

pengurusan sekolah dalam menganalisis rekod pencapaian akademik 

murid yang terkumpul sepanjang tempoh akademik mereka bagi 

membantu pihak pengurusan sekolah melihat trend prestasi murid 

yang diharap dapat membantu pihak pengurusan sekolah dalam 

membuat keputusan dan perancangan untuk penambahbaikan. 

 

 

 

 

1.7 Struktur Tesis 

Bab ini menerangkan tentang latar belakang dan penyataan masalah yang 

membawa kepada pembangunan projek, objektif ia dibangunkan, kepentingan projek 

dan juga skop atau kekangan yang dihadapi untuk pembangunan projek ini.  Bab 

kedua pula membentangkan dengan lebih terperinci mengenai kajian literatur yang 

terdiri daripada lima aspek utama iaitu kepimpinan dan pengurusan, pentaksiran dan 

penilaian, analisis, ICT dalam pendidikan, dan teori pendidikan.  Perancangan untuk 

melaksanakan projek dan metodologi yang akan digunakan bagi pembangunannya 

akan diperincikan di dalam bab yang ketiga. 

Bab yang keempat akan menghuraikan dengan lebih mendalam mengenai 

analisis yang dijalankan berdasarkan kajian ke atas keperluan organisasi, keperluan 

teknikal, sistem sedia ada dan analisis pihak berkepentingan.  Selain itu, bab ini juga 

menerangkan mengenai reka bentuk sistem yang dibangunkan. 

Bab yang seterusnya akan menerangkan mengenai implementasi dan 

pengujian yang dilakukan terhadap sistem yang dibangunkan.  Strategi organisasi 

untuk menjayakan pelaksanaan sistem ini pula akan dijelaskan di dalam bab yang 

keenam.  Akhir sekali, sebuah kesimpulan mengenai pembangunan sistem akan 

diterangkan dalam bab yang terakhir iaitu bab ketujuh.  Oleh yang demikian, 

kepentingan pembangunan sistem akan dapat dilihat dengan lebih jelas lagi. 

 

 

 

 

1.8 Ringkasan 

Projek yang dijalankan ini diharap dapat membantu pihak pengurusan 

sekolah secara langsung dan KPM secara tidak langsung dengan menggunakan 

teknologi ICT dalam melaksanakan pemantauan, penyeliaan dan penilaian 

pendidikan bagi meningkatkan prestasi pencapaian murid dan sekolah, ke arah 

menjadi sebuah sekolah yang cemerlang dan terbilang di Malaysia. Ini adalah selaras 

dengan matlamat pembangunan ICT dalam pendidikan bagi meningkatkan sistem 

pentaksiran dengan menggunakan ICT, meningkatkan pengetahuan dan kemahiran di 

kalangan tenaga pengajar, dan meningkatkan penggunaan ICT di dalam pengurusan 

pendidikan. 

